
DISKUSSJONI MAL-GĦAQDA VOICE FOR CHILDREN AND YOUNG PEOPLE – MALTA

IĊ-CHAIRPERSON (l-Onor. Anthony Agius Decelis): Illum għandna diskussjoni mal-għaqda Voice For the Children and Young People Malta u għalhekk insejjaħ lis-Sinjura Emma De Lucca, President tal-għaqda, sabiex tersaq madwar il-mejda u tagħtina l-preżentazzjoni tagħha. 

IS-SINJURA EMMA DE LUCCA: (President tal- Voice For the Children and Young People Malta): Jiena qiegħda nirrappreżenta lill-NGO Voice for the Children and Young People. Min-naħa tagħna xtaqna naqsmu din l-esperjenza magħkom u xtaqna naraw ukoll fejn forsi nistgħu naħdmu flimkien u jekk nistgħux ngħaddulkom l-affarijiet b’xi mod jew ieħor. Forsi nkunu nistgħu ngħinu wkoll f’xi sottokumitati li jkollkom. Nisperaw ukoll li dan ikun l-ewwel pass. Għalkemm aħna nħossu li l-ewwel pass diġà għamilnieh u kien pass fid-direzzjoni t-tajba. 

Kif għidna qatt ma kien hawn NGO li tagħti l-interess tagħha kompletament lill-vuċi tat-tfal. Ovvjament mat-tfal żidna ż-żgħażagħ. Sa 16-il sena dawn iż-żgħażagħ huma meqjusa minuri. U ta’ 16-il sena mbagħad joħorġu mill-ambjent tal-iskola u forsi jkunu jistgħu jieħdu ħsieb tagħhom infushom. Biss ma jfissirx li jekk persuna jkollha 17 jew 18-il sena aħna se ngħidulhom le għax il-kelma “żgħażagħ” suppost li tittermina ruħha fl-età ta’ 35 sena. Imma l-iktar li qed niffokaw huwa mil-lat ta’ tfal u żgħażagħ li ma jkollhomx lil min jipproteġihom. 

IĊ-CHAIRPERSON: Grazzi. Tistgħu tagħtuna ftit background dwar l-NGO tagħkom? Kemm ilkom imwaqqfin? X’kienu l-għanijiet prinċipali tagħkom? Ilħaqtuhom dawn l-għanijiet? X’inhuma l-pjanijiet għall-futur tagħkom? X’inhuma l-isfidi? Jiena youth worker by profession għax l-ewwel degree tiegħi kienet fil-youth and community studies. Maġenbi hawn ukoll l-Onor. Oliver Scicluna li għandu l-istess degree, jiġifieri nifhmu ftit fuq is-sitwazzjonijiet ta’ storms, stress and challanges li jkollhom dawn iż-żgħażagħ. Għalhekk nitlobkom sabiex tagħtu ftit informazzjoni dwar il-background tagħkom u mbagħad wara niftaħ il-floor għall-Membri sabiex jagħmlulkom il-mistoqsijiet tagħhom.  

IS-SINJURA EMMA DE LUCCA: Jiena social worker by profession u kont nidħol ħafna fid-djar tan-nies, però f’ambitu differenti għax kien ikolli x’naqsam ma’ nies anzjani. Kont niltaqa’ ma’ ħafna nies, li għalkemm huma anzjani, dawn kellhom it-tfal tat-tfal tagħhom u lment komuni bejniethom dejjem kien ikun li huma ma setgħux jaraw lin-neputijiet u li ma kien hemm ħadd li jitkellem għalihom. Dak iż-żmien ma ħassejtx dak il-bżonn sakemm akkumulajt l-esperjenza tiegħi u bdejt nirrealizza li hemm dan il-bżonn. Imbagħad iltqajt mas-Sinjura Joanna Azzopardi u s-Sur Joseph Balzan u sibna li kellna l-istess ħolma. Meta pprovajna nindagaw fuq jekk jeżistux għaqdiet mhux governattivi li jaħdmu fuq l-interess tat-tfal u ż-żgħażagħ sibna li ma kien hawn xejn u għalhekk iddeċidejna li nibdew naħdmu fuq din il-ħolma.  

IĊ-CHAIRPERSON: Meta bdejtu rajtu l-mużewijiet u l-għaqdiet l-oħra jekk ... 

IS-SINJURA EMMA DE LUCCA: Għidna le u se ngħidlek għalxiex. Aħna bdejna fuq dan il-ħsieb f’Novembru tal-2019 imma ma sibna koperazzjoni mingħand ħadd! Anzi pjuttost stalletti ġo daharna sibna! Min jipprova jagħmel xi ħaġa minn hawn u min jipprova jagħmel xi ħaġa minn hemm biex l-NGO ma sseħħx! Però bħala social worker id-determinazzjoni ħakmitni u għedt li ladarba hemm din l-attitudni sinjal li jafu li hemm bżonn tagħha u ma jriduhiex. Kien fit-12 ta’ Frar 2021 li l-Bambin ipprovdilna persuna li kkuntattjata Joanna u din qaltilha biex immorru l-uffiċċja tagħha biex tgħinna. U hekk ġara. Din il-persuna għenitna u rreġistratna bħala NGO. Dan kien fit-12 ta’ Frar. Imbagħad fl-14 ta’ April, ftit iktar minn tliet xhur wara, irċevejna notifika li ġejna aċċettati bħala fully registered NGO. 

Minn hemmhekk ovvjament bdejna naraw kif se naħdmu, x’se nagħmlu, x’inhuma l-prospetti tagħna, fejn nixtiequ mmorru, eċċ. Dawn kollha qegħdin spjegati hawnhekk u għalhekk ma nħossx li għandi għalfejn noqgħod nerġa’ nirrepeti.  

IĊ-CHAIRPERSON: Grazzi. Rimarki? L-Onor. Ivan Bartolo. 

ONOR. IVAN BARTOLO: L-ewwel nett nifirħilkom tal-NGO tagħkom għaliex mhux biss tidher li hija interessanti imma kienet ukoll ta’ ħtieġa. Milli stajt nifhem din hija l-ewwel għaqda mhux governattiva li qiegħda taħdem għat-tfal. Niftakar meta kien hawn il-Kummissarju għat-Tfal quddiemna, fejn is-Sinjura Miceli kienet wasslet kważi kważi l-istess messaġġ. Niftakar li dakinhar kont għedt – u nerġa’ nirrepetih illum – li l-Gvern għandu segretarju parlamentari għall-anzjani u għall-persuni b’diżabilità, li hija xi ħaġa tajba, imma mbagħad għat-tfal m’hemm ħadd. U niftakar li l-Kummissarju għat-Tfal ħasbitha bħali. 

Naf kemm l-Onor. David Agius jagħmel xogħol f’dan ir-rigward imma anke bħala Oppożizzjoni għandna responsabilità f’dan ir-rigward. U dan huwa awgurju tajjeb anke għas-soċjetà tagħna. Bħala Oppożizzjoni konna ħsibna sabiex ikollna kelliem għall-qasam tas-solitudni. Kien hemm barranin, bħal Therese May, li kellha ministeru proprju fuq is-solitudni. Jiena nemmen li fuq din tat-tfal għandna nwasslu l-messaġġ b’mod ċar. Li intom wasaltu quddiem dan il-Kumitat konġunt huwa ta’ awgurju tajjeb għax il-vuċi tal-NGO se jasal pass oltre. Li xtaqt nisma’ mingħandkom huwa fuq fejn tixtiequ taslu. Naf li għandna mniżżel fuq il-preżentazzjoni tagħkom imma tajjeb li tkun on record. Mill-ġdid nerġa’ nawguralkom għax-xogħol li tagħmlu.  

IĊ-CHAIRPERSON: To put you in the picture nixtieq ngħidilkom grazzi talli stennejtuna hawnhekk imma ma stajniex noħorġu qabel mill-Plenarja għax kellna stqarrija tal-Prim Ministru. Apparti minn hekk illejla għandna l-voti u għalhekk dalwaqt ikollna mmorru fil-Kamra. Għaldaqstant nitlobkom tkunu konċiżi ħalli nilħqu nduru l-oqsma kollha u l-Membri preżenti jkunu jistgħu jagħmlulkom ukoll il-mistoqsijiet tagħhom.  

IS-SINJURA EMMA DE LUCCA: L-Onor. Bartolo semma l-Kummissarju Pauline Miceli. Fil-fatt aħna kellna laqgħa magħha u meta spjegajnielha, bħalma qed nispjegaw lilkom, ir-reazzjoni tagħha kienet “Ejja fl-aħħar!”. Qaltilna li veru hi l-Kummissarju għat-Tfal imma f’pajjiżna ma teżistix NGO għat-tfal. Fil-fatt hemm iktar minn 2,100 għaqda mhux governattiva u l-ebda waħda minnhom ma hi għat-tfal. Din għalina kienet ta’ kuraġġ kbir. Issa fejn irridu naslu? 

Finalment bħala NGO l-għan tagħna hu li dawn it-tfal u żgħażagħ inħallulhom dan il-legat u mbagħad il-quddiem jaslu biex jieħdu over huma. Aħna m’aħniex se nkunu hemm biex nippatronizzaw imma biex ngħallmu u nitgħallmu. This is a two way process; aħna ngħallmu lilhom u huma, bl-esperjenzi tagħhom, jgħallmu lilna. Aħna qegħdin hemm għall-edukazzjoni u għas-soċjal. Is-soċjal, bħalma jaf kulħadd, huwa qasam kbir ħafna u biex noqgħod nispjega kull item nispiċċa ndum wisq. Issa jekk hemm xi Membri li jixtiequ jistaqsu xi mistoqsijiet inkunu nistgħu nwieġbu fil-qosor.  

IĊ-CHAIRPERSON: Nista’ ngħidlek li kollha għandhom kredenzjali kbar fis-soċjal u fil-fatt il-backbone ta’ dawn il-Membri li jifformaw parti minn dan il-Kumitat huwa kollu fuq is-soċjal. L-għeruq tagħhom huwa s-soċjal, u l-mod ta’ kif jitkellmu u jpoġġu l-argumenti tagħhom, anke meta jkunu qegħdin jitkellmu fil-Plenarja, tinduna li l-backbone tagħhom huwa s-soċjal. 

L-Onor. David Agius.

ONOR. DAVID AGIUS: Sinjuri nawguralkom fil-ħidma tagħkom f’dan is-settur għaliex intom qegħdin tagħtu dak in-nifs li hemm bżonn. Jien se nkun hemm biex ngħinkom u biex inwassal il-messaġġ. Dan huwa l-Parlament u l-akbar funzjoni tagħna hija li ngħaddu l-liġijiet. Xi ħaġa li nixtieq inwassal għandkom hija li naraw li nkunu ċerti li l-liġijiet tagħna qed iħarsu lit-tfal. Naħseb li wieħed mill-għanijiet li nixtieq li anke intom tidħlu fih maż-żmien – anke ngħinu lil xulxin fiha – huwa dak li naraw li jkollna quddiem il-Parlament liġijiet li jkunu ta’ ġid għat-tfal tagħna. 

Ħafna drabi kulħadd jara l-aspett tiegħu u għalhekk naħseb li għandna bżonn naraw li fil-liġijiet tagħna nħarsu wkoll l-aspett tat-tfal. Allura jekk għandna liġi tad-diżabilità, li ġejja quddiemna fil-Parlament, indaħħlu fiha l-Konvenzjoni tan-Nazzjonijiet Uniti dwar id-drittijiet tat-tfal, eċċ, u intom tkunu hemmhekk biex taraw jekk dik il-liġi hijiex verament qiegħda tirrispetta dak il-għan, u taraw jekk hemmx bżonn li ntejbu xi affarijiet oħra fiha. Hemm lista bil-liġijiet li qiegħda fuq il-websajt u allura nistgħu nidħlu fihom u naraw klawsola klawsola u naraw x’nistgħu nirranġaw għall-ġid tat-tfal tagħna. Irridu naraw mil-liġijiet eżistenti x’nistgħu ntejbu għad-drittijiet tat-tfal tagħna. U anke jekk hemm xi liġijiet li bħalissa mhumiex qegħdin quddiemna imma taħsbu li għandna nibdlu xi ħaġa fihom, tistgħu tiġbdulna l-attenzjoni fuqhom u aħna żgur li se nikkolaboraw.  
Ovvjament hemm numru ta’ ċirkostanzi fejn in-nanniet jieħdu ħsieb l-aspett tagħhom bħala nanniet. Hemm ukoll persuni b’diżabilità li jieħdu ħsieb tagħhom. Hemm ġenituri li ovvjament għandhom l-interess tat-tfal ukoll. Però naħseb li għandna bżonn li jkollna “NGO” li tagħmilha tal-avukat u li taħdem favur it-tfal b’iktar saħħa u rispett fis-soċjetà Maltija. Kif qed nifhem jien fl-għaqda tagħkom għandkom social worker oħra apparti inti, Sinjura De Lucca, imbagħad hemm żewġ avukati, psikjatra, family therapist u żewġ tobba. Issa mill-aspett ta’ dawn iż-żewġ avukati forsi nistgħu nitolbuhom l-għajnuna biex mil-lenti tagħkom, bħala għaqda mhux governattiva, li ovvjament għandkom għal qalbkom it-tfal aktar milli affarijiet oħra, li permezz ta’ hekk insibu l-bilanċ. Jiġifieri tajjeb li wieħed mill-iskopijiet tagħna jkun li naħdmu flimkien biex naraw x’hemm bżonn u x’irridu ntejbu f’liġijiet eżistenti li għandna quddiemna.  

Waqt li kont qiegħed naqra l-preżentazzjoni tagħkom, fejn qed titkellmu fuq ir-rispett l-ewwel u qabel kollox lejn il-ġenituri, ir-rispett mhux biss lejn dawk ikbar minnhom imma anke lejn dawk iżgħar minnhom, xtaqtkom forsi tgħiduli jekk wasalx xi tip ta’ manual li jkun aċċessibbli għat-tfal u li tista’ tinqara fil-klassi u fil-mużew? Ovvjament trid il-flus, però aħna bħala Parlament, forsi nkunu nistgħu ngħinukom fuq dan it-tip ta’ proġett. Jien nemmen li għandek id-drittijiet tiegħek imma għandek ukoll id-dmirijiet tiegħek. Tajjeb li nagħtu drittijiet lit-tfal. M’għandix diffikultà fuq hekk imma naħseb li d-dmirijiet iridu jiġu miktuba wkoll u forsi t-tfal jaqrawhom, jiddiskutuhom u nitkellmu fuqhom magħhom. Hawnhekk nagħmlu wkoll il-parlament tat-tfal, fejn nisimgħu l-ideat tagħhom u nista’ ngħid li l-ħsibijiet tagħhom ikunu fenomenali. Fil-fatt meta tismagħhom tibda tgħid li l-pajjiż għandu futur quddiemu u mhuwiex kollox ħażin. Nixtieq nisma’ r-reazzjoni tagħkom fuq dan l-aspett. Grazzi.     

IĊ-CHAIRPERSON: Grazzi. Nixtieq nenfasizza fuq il-fatt li kull meta jkollna liġi quddiemna, u għaqda mhux governattiva jew xi istituzzjoni oħra turi interess li tipparteċipa fid-diskussjonijiet ... Fil-fażi tat-Tieni Qari aħna nressqu l-proposti tagħna u ħafna drabi dawn il-liġijiet jgħaddu bi qbil bejn iż-żewġ naħat tal-Kamra. Darba kellna diversi NGOs li ġew  hawnhekk biex jitkellmu fuq il-liġi tal-ugwaljanza. Għalhekk meta jkun hemm xi liġi li tinteressakom nissuġġerixxi li tiktbu lill-Parlament, u aħna ma nsibu l-ebda oġġezzjoni biex ninkludukom fost il-mistednin li jkollna hawnhekk u b’hekk tkunu tistgħu tagħtu l-input tagħkom u tkunu tistgħu tużaw ukoll l-avukati tagħkom. 

L-aħħar darba kellna lis-CRPD u l-Kummissjoni tal-Persuni b’Diżabilità, li b’mod virtwali pparteċipaw magħna biex jgħidulna x’inhu t-titjib li xtaqu jagħmlu fil-liġi li konna qegħdin niddiskutu. Dan huwa Parlament ħaj. Fl-aħħar mill-aħħar m’aħna qed nagħmlu xejn għalina. Ħafna drabi, forsi mingħajr ħafna daqq ta’ trombi, inkunu qegħdin nitturufnaw ruħna mill-familjari tagħna biex nagħtu dan is-servizz. L-iskop prinċipali tagħna hu li nagħmlu xi ħaġa tajba u żgur li ma aħna se nagħlqu l-ebda bibien għall-NGOs bħalkom li turu x-xewqa li tipparteċipaw fid-diskussjonijiet. Ir-rieda tajba hemm qiegħda u aħna għandna an open door policy ma’ kulħadd. Fil-fatt hawnhekk għandna diversi talbiet minn għaqdiet differenti. Li nkunu qegħdin hawnhekk niddiskutu flimkien, intom bl-esperti tagħkom, liġijiet li jolqtu lit-tfal, aħna żgur li mhux se nirrifjutaw lil xi ħadd li jixtieq jikkontribwixxi.

Aktar rimarki? L-Onor. Maria Deguara.

ONOR. MARIA DEGUARA: Qabel xejn nixtieq nirringrazzjakom talli ġejtu quddiemna u nixtieq ngħidilkom prosit tal-inizjattiva li ħadtu. Xtaqt nistaqsikom jekk irreferejtux għax-xogħol li diġà sar bħala riċerka fuq id-drittijiet tat-tfal, liema riċerka kienet saret mill-President Emeritus Marie Louise Coleiro Preca. Qiegħda nistaqsikom għaliex peress li għadkom fil-bidu tal-formazzjoni tagħkom tkunu tistgħu tinqdew minn dik l-informazzjoni li diġà nġabret, li mingħalija kienet fuq perjodu ta’ tlieta jew erba’ snin, fejn qed jipprovaw jaraw id-drittijiet tat-tfal u kif jistgħu jgħinuhom. 

Jiena naqbel perfettament li legalment it-tfal għad għandhom ħafna affarijiet lura milli jesprimu ruħhom, speċjalment – kif spjegajtu intom stess – fejn għandek familji bi problemi. Naqbel magħkom li minn età żgħira għandna nitkellmu mat-tfal biex naslu għall-konklużjoni ta’ x’inhu jiġri f’dawk il-familji u naraw kif nistgħu ngħinuhom biex ikunu jistgħu joħorġu mill-problemi li jekk se tħallihom fl-ambjent li jinsabu fih, dawn se jispiċċaw ibatu minn riperkussjonijiet kbar waqt li jkunu qegħdin jikbru u anke meta jkunu kibru. Nemmen li din hija għaqda li wieħed verament għandu jipprova jimbottaha ‘l quddiem għaliex għandna bżonnha. 

Hemm min għadu jaħseb li t-tfal ma jifhmu f’xejn u li m’għandniex nagħtu kashom imma jiena nemmen, anke bħala tabiba, li jekk tkellimhom bil-mod li tista’ tiftiehem magħhom, inti tista’ tieħu l-informazzjoni kollha li għandek bżonn u tista’ tasal għall-konklużjoni dwar x’hemm bżonn isir. Kif qalu l-kollegi aħna qegħdin hawnhekk lesti biex ngħinu lil kull għaqda mhux governattiva li qed tagħmel xogħol siewi fis-soċjetà. U l-għaqda tagħkom tidħol sew fl-aspett soċjali ta’ pajjiżna għax iktar ma jkollna tfal li ntellgħuhom f’soċjetà li jkunu jafu bid-drittijiet tagħhom ... Ovvjament kif ikunu jafu bid-drittijiet tagħhom, irridu ngħallmuhom ukoll fuq id-dmirijiet tagħhom ħalli b’hekk niggarantixxu futur aħjar lil dan il-pajjiż. Però naħseb li dawn ir-riċerki li semmejt ta’ min jirreferi għalihom. Jiena kont preżenti għal żewġ laqgħat minn tagħhom u nista’ ngħid li għandhom esperjenza kbira ħafna f’dan il-qasam.  

IĊ-CHAIRPERSON: Grazzi. Aktar rimarki? L-Onor. Rosianne Cutajar.

ONOR. ROSIANNE CUTAJAR: L-ewwel nett nixtieq ngħidilkom prosit tax-xogħol tagħkom. Apprezzajt ukoll il-fatt li minkejja d-diffikultajiet li għaddejjin minnhom bħalissa intom xorta bqajtu għaddejjin. Nassigurakom li aħna, bħala politiċi, dik hija n-normalità tagħna. Insibu ħafna intoppi imma mbagħad fl-aħħar mill-aħħar hija d-determinazzjoni li jkollu l-individwu li twasslu fejn verament ikun jixtieq. 

Jien rajt il-preżentazzjoni tagħkom, u naf li waħda mill-isfidi tagħkom, bħal kull għaqda mhux governattiva oħra, huwa l-element finanzjarju. Ħdejja għandi lill-Onor. Parnis, li kien ukoll segretarju parlamentari responsabbli mill-kunsilli lokali u jien kont ukoll sindku tar-raħal tiegħi. U niftakar kif kien ikollna ħafna għaqdiet mhux governattivi żgħar, li kien għadhom kemm jiffurmaw, li kienu jiġu għandna għall-għajnuna. U min-naħa tagħna dejjem ftaħna l-bieb għalihom. Aktar u aktar intom li tpoġġu fiċ-ċentru tagħkom it-tfal. Għalhekk nissuġġerixxi li tmorru bi proġett għand xi kunsill lokali partikolari, tissieħbu miegħu, u tkunu tistgħu ttellgħu attività. Pereżempju jien niftakar li waħda mill-affarijiet li konna bdejna niċċelebraw meta kont sindku, lura fl-2012, kienet proprju l-Jum Dinji tat-Tfal. U niftakar darba għamilna plakka komemmorattiva fl-entraturi tal-iskejjel tagħna. Konna nagħmlu diversi attivitajiet fil-Jum Dinji tat-Tfal u anke matul is-sena. 

M’għandix dubju li jekk intom, bħala għaqda mhux governattiva, tħejju proposta żgħira u tmorru biha għand il-kunsill lokali, se ssibu bibien miftuħa. Il-kunsilli għandhom l-interess li jimpenjaw ruħhom mat-tfal tal-lokalità, u fl-aħħar mill-aħħar jista’ jkun għalikom proġett pilota li jqajjem iktar kuxjenza mhux biss f’dik il-lokalità partikolari imma anke f’lokalitajiet oħra. Tista’ tkun ukoll opportunità għalikom sabiex tingħataw coverage mill-midja. Ġeneralment meta jkun hemm attività b’kollaborazzjoni ma’ kunsill lokali – kemm l-Onor. Bartolo kif ukoll l-Onor. Deguara għandhom esperjenza fil-kunsilli - jkun hemm dak l-element ta’ coverage mill-media houses u allura min ikun qed isegwi mid-dar isir jaf li teżisti din l-NGO partikolari. Jiġifieri hemm diversi affarijiet li jistgħu jsiru. Ħassejt li għandi naqsam magħkom xi ħaġa li esperjenzajt jien bħala sindku. 

Naqbel mal-Membri dwar l-importanza li ngħallmu lit-tfal fuq id-dmirijiet tagħhom ukoll. Jiena kont għalliema u ħafna drabi l-kumment ġeneriku li kont nisma’ huwa li qegħdin niffukaw ħafna fuq id-drittijiet tat-tfal imma fejn jiġu għad-dmirijiet mhux qed nagħmlu enfażi biżżejjed. Allura nemmen li dawn għandhom jidħlu wkoll part and parcel mal-kumplament tal-affarijiet. Semmejtu l-kelma “rispett”; rispett lejn il-ħbieb, lejn il-familja u lejn l-awtorità. Dik hija xi ħaġa li għandna bżonnha ħafna, speċjalment lejn l-awtoritajiet ta’ pajjiżna, bħall-Korp tal-Pulizija u istituzzjonijiet oħra. Għalhekk għandkom ħafna fuqiex taħdmu. M’għandix dubju li se nkunu qegħdin naraw iktar ħidma min-naħa tagħkom. U kif għedtilkom fil-bidu l-bibien tagħna dejjem miftuħin.  

IĊ-CHAIRPERSON: Iktar rimarki? L-Onor. Silvio Parnis. 

ONOR. SILVIO PARNIS: L-ewwel nett nixtieq nirringrazzjakom tax-xogħol li tagħmlu. L-għaqdiet mhux governattivi jagħmlu ħafna xogħol li jkun moħbi u li forsi ftit li xejn jiġi apprezzat. Illum it-tfal biddlu l-mod ta’ kif jiddiskutu u jitkellmu. Illum jekk tisma’ t-tfal jitkellmu tibda tgħid kemm huma intelliġenti u anke huma jridu li jkun hemm ġustizzja. Forsi daqs 15-il sena ilu ftit konna naraw diskussjonijiet bħalma nisimgħu llum. Aħna ġieli kellna l-Parlament tat-tfal u tibda tisma’ affarijiet importanti li joħorġu bihom. Hija ħasra li ftit hawn għaqdiet mhux governattivi għat-tfal. Xi kultant nistaqsi għalfejn mhux nagħtuhom biżżejjed leħen. U intom bħala NGO għat-tfal, li ġejtu fl-ogħla istituzzjoni tal-pajjiż sabiex tkomplu toħolqu dan l-għarfien, jien nagħmlilkom il-kuraġġ biex tkomplu taħdmu fuq dan il-qasam tant importanti.

Id-dinja se jkollha sfidi kbar quddiemha. U t-tfal se jkollhom sfidi kbar. Jien dejjem ngħidlu lit-tifel tiegħi - għax mhux se tkun daqshekk faċli għat-tfal id-daqs tiegħu – li jistudja kemm jistudja qatt mhu se jkun biżżejjed għax għandhom kompetizzjoni kbira quddiemhom. Ħdejja hawn eks għalliema. Il-kompetizzjoni hija tal-biża’. U għandek l-istress u l-anzjetà fuq it-tfal minħabba l-eżamijiet u li jridu jkunu aqwa minn ħaddieħor. Naħseb li din l-NGO trid taħdem ħafna mal-kunsilli lokali għax il-kunsilli lokali huma l-gvern lokali. Issa kemm verament qegħdin huma jkunu l-gvern lokali dik biċċa xogħol tagħhom imma aħna dejjem nemmnu li l-kunsilli lokali jridu jkunu l-gvern lokali fil-lokalità tagħhom. Jien dejjem xtaqt li l-kunsilli lokali jkunu parti importanti fil-ħidma tal-lokal tagħna. Iridu jagħmlu l-attivitajiet u mhux bil-ħajja mgħaġġla tal-lum u anke bis-sitwazzjoni tal-COVID-19 spiċċajna nnaqqsu ħafna minn dawn l-affarijiet! Din hija sfida li lkoll rridu nirbħu. U t-tfal għandu jkollhom importanza kbira fis-soċjetà Maltija. 

IĊ-CHAIRPERSON: Grazzi. Issa nitlobkom tagħmlu l-kummenti konklussivi tagħkom.

IS-SINJURA EMMA DE LUCCA: Jiena nixtieq nieħu punt minn dak li qal l-Onor. David Agius rigward il-finanzi. Aħna f’moħħna għandna li naħdmu flimkien mal-Ministeru tal-Edukazzjoni biex noħorġu fuljetti, li jsiru min-naħa tagħna u mbagħad jitqassmu fl-iskejjel ta’ Malta u Għawdex. Jiena nemmen fit-tfal kollha, Maltin, Għawdxin, barranin, ġejjin minn fejn ġejjin. Bħala soċjetà mhux se niddiskriminaw u ngħidu għax inti Malti, Għawdxi, barrani, eċċ. It-tfal kollha l-istess u rridu nieħdu dak l-atteġġjament. 

Naqbel ma’ dak li qalet l-Onor. Deguara. Nemmen li veru hemm lok fejn aħna nistgħu nikkommunikaw ma’ ħaddieħor. Min-naħa tagħna diġà ktibt lill-President Emeritus Marie Louise Coleiro Preca imma s’issa għadni ma ħadtx risposta. Issa nħalli ftit żmien ieħor jgħaddi u nerġa’ nibgħatilha reminder. Jiġifieri dak il-punt li semmejt inti qiegħed f’moħħna u se nipprovaw nirsistu fuqu. Madankollu jekk tibgħat u ma teħux risposta ...  

Rigward il-biċċa xogħol tat-tfal, li semmiet l-Onor. Deguara wkoll, nisperaw li jkollna aċċess għal dawn il-punti li ħarġu mill-kumitati tagħhom. Nisperaw li tibgħat għalina wkoll biex inkunu nistgħu nikkoperaw flimkien. Il-koperazzjoni rriduha u nixtiquha. Mill-banda l-oħra rigward il-kunsilli lokali, konna qed naħsbu nibdewx kors żgħir ma’ kunsill lokali wieħed jew inkella mmorrux għal Malta u Għawdex kollu f’daqqa. Dik imma tbeżżani ftit għax jekk ma jkunux huma li joħolqu dak l-għarfien li hemm bżonn ma tantx tkun tista’ timxi. Però nista’ nassigurakom li l-kunsilli lokali kollha se jkunu jafu li aħna qegħdin hemm u qegħdin hemm għat-tfal. 

Jien f’moħħi dejjem inżomm il-futur ta’ dawn it-tfal għax jekk ma jkunux huma mhu se naslu mkien. Aħna għedna li uffiċjalment tfal jitqiesu mit-twelid sa meta jkollhom 16-il sena. Fil-fatt tarbija tat-twelid kif tħares lejk tara ċertu kommunikazzjoni bejnietkom. Din hija xi ħaġa li ħassejtha ħafna meta twieled in-neputi tiegħi; wara sagħtejn li twieled ħares lejja u tbissem. Jiġifieri t-tfal jafu jesprimu ruħhom. Ma noqogħdux nistaħbew wara l-età biex nagħtuhom id-dritt li jitkellmu. Dik hija xi ħaġa li nħossha ħafna.

Punt ieħor li qiegħed hemmhekk però li ma ssemmiex hija l-problema tal-qrati. Il-qrati mhumiex jagħmlu ġustizzja mat-tfal. L-ewwel nett koppja li qed tissepara jintbagħtu għall-medjazzjoni però t-tfal ma jissemmgħux. Mela x’medjazzjoni hi din?! Naraw kemm se nagħtu aċċess u manteniment, li huma problemi li jaffettwaw lit-tfal imma mhumiex il-problemi kardinali. Il-problema kardinali hija kemm se nagħtu dritt lit-tfal li jitkellmu. Għax jekk mhux se nagħtuhom dan id-dritt irridu naraw x’nagħmlu biex nibdew nagħtuhulhom! 

Irridu niġġieldu biex nagħtuhom dan id-dritt. U din se tkun sfida kbira. Ovvjament mhux qiegħda ngħid li tarbija ta’ sena għandha tittella’ il-qorti imma forsi minn ta’ erba’ snin ‘il fuq. Ħafna nies jgħidulek ta’ dik l-età x’jifhem imma r-riżultati hemm qegħdin. Il-ġudikant dakinhar ma setax jiddeċiedi x’inhu l-aħjar għat-tifel u għalhekk li ġġellidt. Dak iż-żmien kont għadni studenta u kont għedt li l-vuċi tat-tfal hemm bżonn li tingħata widen. Kont għedt li jridu jisimgħu l-verżjoni tat-tifel u mbagħad fl-aħħar ħalli tiddeċiedi x’inhu l-aħjar. Fuq kollox għalhekk qiegħed il-ġudikant.  

Naqbel ukoll mal-Onor. Parnis u mal-Onor. Cutajar rigward il-ħidma mal-kunsilli lokali. Nixtieq nirringrazzjakom talli tajtuna din l-opportunità biex inkunu hawnhekk illum. L-aħħar ħaġa li xtaqt ngħid hija fuq dak li semma l-Onor. Bartolo. Bħala Membru Parlamentari huwa qiegħed fuq is-soċjal u żgur li jaf daqsi jew aktar minni x’jinvolvi dan is-settur. Hawn Malta kemm hawn għaqdiet fejn il-ġenituri u t-tfal jistgħu jattendu l-istess laqgħat? Dan se jkun l-iskop tagħna u ċjoè li t-tfal jiġu mal-ġenitur jew ġenituri tagħhom imma li primarjament tkun għat-tfal.  

IĊ-CHAIRPERSON: Sinjuri nirringrazzjakom talli sibtu l-ħin sabiex tiġu titkellmu magħna fuq l-għaqda tagħkom u x-xogħol li qed tagħmlu f’dan il-qasam. Grazzi.

 
KORRISPONDENZA

IĊ-CHAIRPERSON: Nixtieq inpoġġi fuq il-Mejda tal-Kumitat:

Kopja tar-Riżoluzzjoni li ġiet approvata fil-Laqgħa Ġenerali tal-Għaqda Nazzjonali tal-Pensjonanti, mibgħuta mis-Sur Joseph M. Azzopardi, Segretarju Ġenerali, datata 18 ta’ Marzu 2021.

Rimarki? L-Onor. David Agius.

ONOR. DAVID AGIUS: Din se niddiskutuha? Jew sempliċement tqiegħdet bħala informazzjoni?  

IĊ-CHAIRPERSON: Dik niddeċiedu aħna. Jekk tridu nagħmlu kopja tagħha u mbagħad niddiskutuha f’laqgħa oħra. Forsi tilħqu tarawha ftit bil-kwiet qabel. 

ONOR. DAVID AGIUS: Din ntbagħtet lil diversi Kumitati Parlamentari oħra.  

IĊ-CHAIRPERSON: Jien tal-opinjoni li naqrawha bil-kwiet u mbagħad niddiskutuha darb’oħra..

ONOR. DAVID AGIUS: Iva, imma mhijiex indirizzata lil dawn iż-żewġ Kumitati biss. Għandek diversi Kumitati oħra li ġiet indirizzata lilhom ukoll.   

IĊ-CHAIRPERSON: Għalhekk l-aħjar li narawha ftit u mbagħad niddiskutuha f’laqgħa oħra. Issa għandna wkoll quddiemna r-rapport intitolat “Abbuż minn Minuri fuq Adulti” li kien sar mill-Kumitat Permanenti dwar l-Affarijiet tal-Familja f’Lulju tal-2019. Għandna wkoll ir-rapport intitolat “Abbuż fuq l-Anzjani” li kien sar mill-Kumitat Permanenti dwar l-Affarijiet Soċjali.  

ONOR. SILVIO PARNIS: Dan ir-rapport irid jiġi approvat għax sal-lum qatt ma ġiet approvat.  

ONOR. DAVID AGIUS: Għal liema rapport qiegħed tirreferi għax hawnhekk għandna tnejn u t-tnejn li huma jridu jiġu approvati.

ONOR. SILVIO PARNIS: Dan ir-rapport kien sar fl-2019 u qegħdin nistennew li jiġi approvat minna bħala Kumitat. Jien dak iż-żmien ma kontx nifforma parti minn dan il-Kumitat.  

ONOR. DAVID AGIUS: Fl-2019 spiċċa jew sar?

ONOR. SILVIO PARNIS: Sar fl-2019.

ONOR. DAVID AGIUS: Jiġifieri fl-2019 ġie ppreżentat lil dan il-Kumitat?

ONOR. SILVIO PARNIS: U qatt ma tressaq għad-diskussjoni. Għalhekk naħseb li rridu narawh ftit u mbagħad niddiskutuh u napprovawh. (Interruzzjonijiet) Minn min sar dan ir-rapport? 

ONOR. DAVID AGIUS: Il-Kumitat Permanenti dwar l-Affarijiet Soċjali fl-2019 għamel numru ta’ laqgħat ma’ dawn il-persuni li huma elenkati hawnhekk. Ir-Research Analyst ġabret the main items ta’ dawk il-laqgħat u għamlithom f’dan ir-rapport. U fl-aħħar għamlet ir-rakkmandazzjonijiet. Issa ladarba jiġi approvat, hemm xi proċedura li rridu nimxu magħha? Jew kemm jiġi approvat u mpoġġi fuq il-Mejda tal-Kamra?  

ONOR. SILVIO PARNIS: Jien naħseb li għandna naqrawh bil-kwiet u mbagħad f’laqgħa oħra niddiskutuh u napprovawh.  

ONOR. ROSIANNE CUTAJAR: Aħna nhar l-Erbgħa l-aħħar laqgħa hux hekk?

ONOR. DAVID AGIUS: Ma jfissirx li għax jagħlaq il-Parlament il-Kumitat ma jiltaqax. Il-Kumitat jista’ jiqba’ jiltaqa’ kemm irid. Issa jekk ixolji l-Parlament jieqaf ukoll il-Kumitat.  

ONOR. SILVIO PARNIS: Naħseb li kulħadd għandu jara dan ir-rapport bil-kwiet id-dar u mbagħad niddiskutuh u napprovawh. Jekk għandna nistiednu lil xi Membri jew għaqdiet nistednuhom ukoll. 

ONOR. DAVID AGIUS: Dawn diġà kienu mistiedna.

ONOR. ROSIANNE CUTAJAR: Diġà ġew. Matul l-2019 il-Membri tal-Kumitat iltaqgħu ma’ 




numru ta’ esperti li jaħdmu f’dan il-qasam. Hawn lista sħiħa tan-nies li attendew.

ONOR. DAVID AGIUS: Nifhem x’qiegħda tgħid Dr Burmingham. Ovvjament dawn huma l-konklużjonijiet tagħha. Issa aħna, bħala Kumitat, irridu naqblu ma’ dak li hemm fir-rapport jew inkella nagħmlu t-tibdil li nħossu li hemm bżonn. Imma mhux lok li terġa’ issir diskussjoni għax id-diskussjoni saret.

ONOR. ROSIANNE CUTAJAR: Id-diskussjoni saret fl-2019.

ONOR. SILVIO PARNIS: Qegħdin nistennew l-approvazzjoni minn dan il-Kumitat. Irridu noqogħdu fuq li qalu l-esperti u jekk l-esperti ħarġu b’dawn l-affarijiet għandna napprovaw dan ir-rapport min-naħa tagħna.

ONOR. DAVID AGIUS: Imma ma jfissirx li ma kienx hemm rakkomandazzjonijiet oħrajn li forsi mhux imniżżlin hawnhekk.

DR ELAINE BURMINGHAM (Research Analyst mal-Kumitat Permanenti dwar l-Affarijiet Soċjali): U ġieli jkun hemm affarijiet li ...

ONOR. DAVID AGIUS: Hekk hu. 

ONOR. MARIA DEGUARA: Aħna kellna webinar internazzjonali u kienu talbuni biex nibgħatilhom ir-rakkomandazzjonijiet li kienu ħarġu minn dik id-diskussjoni. 

ONOR. SILVIO PARNIS: Mela ntellgħuh għad-diskussjoni l-ġimgħa d-dieħla. Wieħed se jara x’fih u mbagħad iressaq l-opinjoni tiegħu ħalli napprovawh. Mill-2019 baqa ma ġiex approvat. Naqblu? Qbilna. 

IĊ-CHAIRPERSON: Mela nistgħu nikkonkludu l-laqgħa hawnhekk. Nirringrazzja lill-NGO li kellna magħna llum u lill-Membri preżenti. Nirringrazzjakom.  

Fis-6.18 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u aġenda li jiġu komunikati aktar tard.  

